
ᓄᓇᕗᑦ ᑐᙵᕕᒃ ᐃᑲᔫᑎᒃᓴᓕᕆᔨᒃᑯᑦ  

 

ᐃᓕᖅᑯᓯᓕᕆᓂᕐᒧᑦ ᐊᒻᒪ ᒪᒥᓴᕐᓂᕐᒧᑦ ᐱᓕᕆᔾᔪᑎᓄᑦ ᐊᑐᐊᒐᖅ  
 

ᓈᖕᒪᒋᔭᐅᔪᑦ ᑲᑎᒪᔨᓄᑦ ᐊᒃᑐᕙ 23, 2017 
ᐊᑐᓕᕐᑎᑕᐅᔪᑦ ᑕᒪᐃᑕ ᐋᖅᑭᒋᐊᕈᑏᑦ ᔭᓐᓄᐊᕆ 2021 

   

1. ᐊᑑᑎᖓ  

 

ᐊᑑᑎᖓᓕ ᐊᑐᐊᒐᐅᑉ ᐱᑕᖃᓐᓂᐊᕐᒪᑦ ᐊᑐᐊᖅᑕᐅᔪᓐᓇᕐᑐᓂᒃ ᐊᑑᑎᖃᖅᑎᑕᐅᑎᓪᓗᒋᑦ ᐃᓕᖅᑯᓯᓕᕆᓂᕐᒧᑦ ᐊᒻᒪᓗ ᒪᒥᓴᕐᓂᕐᒧᑦ 

ᐱᓕᕆᔾᔪᑏᑦ ᒪᓕᓪᓗᒋᑦ ᒪᓕᒐᕋᓛᖏᑦ ᓄᓇᕗᑦ ᑐᙵᕕᒃ ᐃᑲᔫᑎᒃᓴᓕᕆᔨᒃᑯᑦ (“ᐃᑲᔫᑎᑦ”). 

 

2. ᐊᐅᓚᑕᐅᔾᔪᑎᖏᑦ  

 

ᐃᓕᖅᑯᓯᓕᕆᓂᕐᒧᑦ ᐊᒻᒪᓗ ᒪᒥᓴᕐᓂᕐᒧᑦ ᐱᓕᕆᔾᔪᑏᑦ (ᐱᓕᕆᔾᔪᑏᑦ) ᐊᐅᓚᑕᐅᓂᐊᕐᓗᑎᒃ ᐃᑲᔫᑎᓴᓕᕆᔨᒃᑯᓂᑦ  ᐱᓕᕆᖃᑎᖃᓪᓗᑎᒃ 

ᓄᓇᕗᑦ ᑐᙵᕕᒃ ᑎᒥᖓᓂᒃ (ᑐᙵᕕᒃᑯᑦ) ᐱᓕᕆᕕᖓᓐᓄᑦ ᐃᓄᖕᓂᒃ ᐱᔨᑦᑎᕈᑎᓄᑦ (“ᐱᓕᕆᕕᖓ”). ᑐᑭᒧᐊᒃᑎᑦᑎᔨᖓᑦ ᐃᓄᖕᓂ 

ᐱᔨᑦᑎᕈᑎᓄᑦ (“ᑐᑭᒧᐊᒃᑎᑦᑎᔨ”) ᐱᓕᕆᐊᒃᓴᓄᑦ ᑲᒪᔨᐅᓂᐊᖅᐳᖅ.   

 

3. ᐱᓕᕆᔾᔪᑎᓄᑦ ᐃᓱᒪᓕᐅᕈᑎᐅᔪᓐᓇᕐᑐᖅ  

 

 3.1 ᐃᑲᔪᖅᑕᐅᔪᓐᓇᕐᑐᑦ  

 

ᐅᑯᐊ ᐊᑖᓂ ᑎᑎᕋᖅᓯᒪᔪᑦ ᐃᓄᐃᑦ, ᐱᓕᕆᖃᑎᒌᒃᑐᑦ ᐊᒻᒪᓗ ᑎᒥᐅᔪᑦ ᑐᒃᓯᕋᕈᑎᓕᐅᕈᓐᓇᕐᐳᑦ ᑮᓇᐅᔭᓂᒃ ᑖᒃᑯᑎᒎᓇᖅ 

ᐱᓕᕆᐊᑎᒍᑦ, ᐱᓕᕆᓂᐊᕐᓗᑎᒃ ᐱᔪᓐᓇᕐᑎᑕᐅᔪᓂᒃ ᐃᓕᖅᑯᓯᓕᕆᓂᕐᒧᑦ ᐅᕝᕙᓗ ᒪᒥᓴᐃᓂᕐᒧᑦ ᐅᑯᐊ ᐊᑐᕐᓗᒋᑦ ᐊᑐᐊᒐᑦ:  

 

• ᐃᓄᐃᑦ ᐊᑎᖏᑦ ᑎᑎᕋᖅᑕᐅᓯᒪᔪᑦ ᓄᓇᕗᖕᒥ ᐊᖏᕈᑎᑎᒍᑦ  

• ᐃᓕᓐᓂᐊᕐᕖᑦ (ᓄᑲᑦᑎᓐᓄᑦ/ᐊᖏᔪᑦᑎᓐᓄᑦ ᐊᒻᒪᓗ ᓯᓚᑦᑐᓴᕐᕖᑦ);  

• ᓇᓗᓇᐃᖅᑕᐅᓯᒪᔪᑦ ᑮᓇᐅᔭᓕᐅᕋᓱᐊᕋᑎᒃ ᑯᕆᐳᕇᓴᐅᔪᑦ ᐅᕝᕙᓗ ᑎᒥᐅᔪᑦ (ᐱᖃᓯᐅᑎᓪᓗᒋᑦ 

ᐃᓕᓐᓂᐊᕆᐊᕆᐅᕈᒫᓕᕐᑐᓄᑦ ᓱᕈᓯᓛᓄᑦ ᐃᓕᓴᕖᑦ ᐅᕝᕙᓗ ᐃᓄᖕᓄᑦ ᑲᑎᕕᐅᕙᒃᑐᑦ/ᖃᓪᓗᓈᑦ ᓄᓇᖏᓐᓂ); ᐊᒻᒪᓗ  

• ᓇᓗᓇᐃᖅᑕᐅᓯᒪᙱᑦᑐᑦ ᐱᓕᕆᖃᑎᒌᑦ ᐃᓄᒋᐊᓐᓂᓴᐅᒃᐸᑕ ᐃᓚᒋᔭᐅᔪᑦ ᐅᕝᕙᓗ ᐊᑑᑎᖃᖅᑎᑦᑎᕙᒃᑐ ᓄᓇᕗᖕᒥᐅᑦ 

ᐃᓄᐃᑦ. 

 

ᐃᓄᐃᑦ, ᐱᓕᕆᖃᑎᒌᑦ ᐅᕝᕙᓗ ᑎᒦᑦ ᓯᓚᑖᓃᒃᑐᑦ ᓄᓇᕘᑉ ᑐᒃᓯᕋᕈᑎᓕᐅᕈᓐᓇᕐᑐᑦ, ᑭᓯᐊᓂᓗ ᓯᕗᓪᓕᐅᔾᔭᐅᑐᐃᓐᓇᕆᐊᓖᑦ 

ᐱᑎᑕᐅᓗᑎᒃ ᓄᓇᕗᖕᒦᒃᑯᑦ ᑐᒃᓯᕋᕈᑎᓕᐅᕐᓯᒪᔪᑦ.  

 

ᐱᑎᑕᐅᓯᒪᔪᑦ ᑮᓇᐅᔭᓂᒃ ᑮᓇᐅᔭᓕᕆᓂᕐᒧᑦ ᐊᕐᕌᒍᒥ ᑐᒃᓯᕋᕈᑎᓕᐅᒃᑲᓐᓂᕈᓐᓇᕆᕗᑦ ᑮᓇᐅᔭᓂᒃ ᑮᓇᐅᔭᓕᕆᓂᕐᒧᑦ ᐊᕐᕌᒍᓛᖅᑐᒥ. 

ᑭᓯᐊᓂᓗ, ᐱᑎᑕᐅᓯᒪᔪᑦ ᑮᓇᐅᔭᓂᒃ ᑮᓇᐅᔭᓕᕆᓂᕐᒧᑦ ᐊᕐᕋᒍᖓᓂ ᖁᓚᓐᓇᐃᕈᑕᐅᙱᓚᖅ ᐅᑭᐅᖑᓛᕐᑐᒥ ᑐᒃᓯᕋᕈᑎᖏᑦ 

ᐊᖏᖅᑕᐅᑲᓐᓂᓛᕐᒪᖔᑖ. 

 

ᑮᓇᐅᔭᓂ ᐱᑎᑕᐅᓯᒪᔪᑦ ᐊᑐᓐᓂᕐᓘᑎᖃᖅᑐᑦ ᑮᓇᐅᔭᓂ, ᓴᓪᓗᒃᐸᑕᓗ ᐃᑲᔫᑎᒃᓴᓕᕆᔨᒃᑯᓐᓄᑦ ᐊᑭᓕᒃᓴᖃᖅᐸᑕᓗ 

ᐃᑲᔫᑎᒃᓴᓕᕆᔨᒃᑯᓐᓄᑦ ᐅᕝᕙᓗ ᑎᒥᐅᔪᓄᑦ, ᐅᕝᕙᓗ ᑐᑭᓯᒍᑎᒃᓴᓂᒃ ᐱᕕᐅᔪᒪᓗᑎᒃ ᑐᓂᓯᙱᑉᐸᑕ ᐅᔾᔨᓱᖅᑕᐅᓂᐊᕐᑐᓂᒃ 

ᐱᔪᓐᓇᐃᓕᑕᐅᒐᔭᕐᐳᑦ ᐃᑲᔪᕈᑎᒃᓴᓂᒃ ᑭᖑᓂᐊᒍᑦ ᐅᑭᐅᑉ (ᐅᑭᐅᓄᑦ).  

3.2 ᐱᑎᑕᐅᔪᓐᓇᑐᑦ ᐱᓕᕆᔾᔪᑎᑦ ᐊᒻᒪᓗ ᐅᓄᕐᓂᖏᑦ ᑮᓇᐅᔭᑦ 

 

ᐱᓕᕆᔾᔪᑎᑎᒍᑦ ᐊᖏᖅᑕᐅᔪᓐᓇᑐᐃᓐᓇᕆᐊᖃᖅᐳᑦ ᑮᓇᐅᔭᓂᒃ ᑎᑭᓪᓗᒍ $25,000 ᐊᑐᓂᑦ ᐊᒻᒪ ᐱᑎᑕᐅᔪᓐᓇᕐᑐᑎᒃ 

ᐊᑕᐅᓯᐅᖏᑦᑐᒧᑦ ᐱᓕᕆᔾᔪᑎᓄᑦ ᐅᓄᕐᓂᖅᐹᕆᔪᓐᓇᕐᑕᖓ ᑮᓇᐅᔭᑦ $250,000 ᐊᑕᐅᓯᕐᒥ ᑮᓇᐅᔭᓕᕆᓂᕐᒧᑦ ᐅᑭᐅᒥ (ᔮᓄᐊᕆ 

1-ᒥᑦ ᑎᓯᑉᕆ 31-ᒧᑦ) ᐅᖓᑖᓅᙱᑐᐊᕐᐸᑕ.  

 

 

ᑐᒃᓯᕋᕈᑎᓕᐅᕐᑐᑦ ᑐᓂᓯᔪᓐᓇᕐᐳᑦ ᑐᒃᓯᕋᕈᑎᒥᓂᒃ ᑐᒃᓯᕋᕈᓐᓇᕐᕕᐅᔫᑉ ᐅᓪᓗᖏᑕ ᐃᓗᐊᓂ, ᐅᑯᓄᖓ:  

 

a) ᒪᒥᓴᐃᒍᑎᓂᒃ ᐱᓕᕆᔾᔪᑎᓄᑦ ᑲᒪᒋᐊᕈᑕᐅᓗᑎᒃ ᐋᓐᓂᕐᑕᐅᓯᒪᓂᖏᓐᓄᑦ ᐊᐅᓪᓚᖅᑎᑕᐅᓪᓗᑎᒃ 

ᐃᓕᓐᓂᐊᕆᐊᖅᑎᑕᐅᕙᓚᐅᕐᓯᒪᔪᓄᑦ ᐊᒻᒪᓗ ᑭᖑᕚᖏᓐᓄᑦ;  

b) ᐃᓕᓴᐃᑎᓪᓗᒋᑦ ᓯᕗᓕᑦᑕ ᐃᓄᐃᑦ ᐊᑐᕐᓯᒪᔭᖏᓐᓂᒃ, ᐃᓕᖅᑯᓯᓕᕆᓂᕐᒥᒃ, ᐅᖃᐅᓯᓕᕆᓂᕐᒥᒃ ᐊᒻᒪᓗ 

ᐱᖅᑯᓯᓕᕆᓂᕐᒥᒃ; ᐅᕝᕙᓗ  

c) ᐱᖅᑯᓯᑐᖃᒃᑯ ᐅᕝᕙᓗ ᐊᐅᓪᓚᕈᔾᔨᓂᕐᒥᒃ ᓄᓇᒧᑦ ᐱᓕᕆᔾᔪᑎᓖᑦ.  

 

ᐊᔪᖏᑎᑕᐅᓂᐊᖅᐳᑦ, ᑲᒪᔾᔪᑕᐅᓂᐊᕐᐸᑕ ᐱᓕᕆᐊᕆᔭᐅᔪᒪᓯᒪᔪᑎᒍᑦ ᓄᓇᕗᖕᒥᐅᓂᒃ ᐃᓄᖕᓂᒃ 75 ᐳᓴᖑᒃᐸᑕ. ᑖᓐᓇ 

ᐊᑑᑎᖃᖅᑎᑕᐅᔪᖅ ᑕᒪᐃᓐᓄᑦ ᐱᓕᕆᐊᒃᓴᓄᑦ ᑐᕌᖓᓂᐊᕐᐳᑦ (ᓄᓇᕗᖕᒥ ᐅᕝᕙᓗ ᓯᓚᑖᓂ ᓄᓇᕘᑉ).   

 

3.3 ᐱᔪᓐᓇᕐᑎᑕᐅᙱᑦᑐᑦ ᐱᓕᕆᔾᔪᑏᑦ 

 

ᐱᔪᓐᓇᕐᑎᑕᐅᙱᑦᑐᑦ ᐱᓕᕆᔾᔪᑏᑦ ᐅᑯᐊ:  

  

a) ᐱᓕᕆᔾᔪᑏᑦ ᑐᒃᓯᕋᕈᑎᓕᐅᕐᑑᑉ ᑮᓇᐅᔭᓂᒃ ᐱᔾᔪᑎᒋᒐᔪᒃᑕᖏᑦ ᒐᕙᒪᒃᑯᓐᓂᑦ. 

b) ᐱᓕᕆᔾᔪᑏᑦ ᑐᒃᓯᕋᕈᑎᓕᐅᕐᑑᑉ ᐊᑑᑎᖃᖅᑎᓂᐊᕐᐸᒋᑦ ᐃᖅᑲᓇᐃᔭᕐᑎᐅᑉ ᑮᓇᐅᔾᔭᒃᓴᖏᑕ ᐃᓚᖓᓂᒃ 

ᐊᑭᓕᕐᓲᑎᒋᒃᐸᒋᑦ.  

 

ᑐᒃᓯᕋᕈᑎᓕᐅᕐᓯᒪᔪᖅ ᕿᐱᓗᑕᐅᒃᐸᑦ ᑭᖑᕙᓗᐊᕐᓂᖓᓄᑦ ᑐᒃᓯᕋᕈᑎᓄᑦ ᑐᓂᓯᕕᐅᓯᒪᔭᕆᐊᖃᖅᑐᒥ, ᐅᕝᕙᓗ ᐅᓄᕐᓂᕐᐹᖏᑦ 

ᐊᕐᕌᒍᒥ ᓴᓂᕐᕙᕐᑕᐅᓯᒪᔪᑦ ᑮᓇᐅᔭᑦ ᐃᓱᓕᓯᒪᒃᐸᑕ, ᑐᒃᓯᕋᕈᑎᓕᐅᕐᓯᒪᔪᖅ ᐆᒃᑐᖁᔭᐅᒐᔭᕐᑐᑦ ᐊᓯᖏᓐᓂᒃ ᑐᙵᕕᒃᑯᑦ ᐅᕝᕙᓗ 

ᐃᓄᐃᑦ ᑲᑐᔾᔨᖃᑎᒌᖏᑕ ᑮᓇᐅᔭᖃᕐᑎᑦᑎᒍᑎᒋᓲᖏᓐᓂᒃ ᐱᓕᕆᔾᔪᑎᓄᑦ, ᐊᒻᒪ/ᐅᕝᕙᓗ ᑐᒃᓯᕋᕈᓐᓇᕆᓪᓗᓂ ᐃᓕᖅᑯᓯᓕᕆᓂᕐᒧᑦ ᐊᒻᒪ 

ᒪᒥᓴᐃᓂᕐᒧᑦ ᐱᓕᕆᔾᔪᑎᖏᓐᓂᒃ ᑭᖑᓪᓕᕐᒥᒃ ᑮᓇᐅᔭᓕᕆᓐᓇᐅᑉ ᐊᕐᕌᒍᒋᓛᕐᑕᖓᓂ.  

 

 

3.4   ᐊᑭᓕᕐᓱᕐᑕᐅᔪᓐᓇᕐᑐᑦ  

 

ᑮᓇᐅᔭᑦ ᐊᑑᑎᖃᖅᑎᑕᐅᔪᓐᓇᕐᐳᑦ ᐅᑯᓄᖓ ᐊᑭᓕᖅᑕᐅᒋᐊᓕᓐᓄᑦ:  

 

a) ᐊᑭᓕᐅᑎᑦ ᐃᓐᓇᕐᓄᑦ;  

b) ᐊᑭᓕᐅᑎᑦ ᐊᐅᓪᓚᕈᔾᔨᔨᓄᑦ  

c) ᓱᓇᒃᑯᑖᓂᒃ ᐊᑐᖅᑐᐊᕈᑎᓄᑦ  

d) ᓱᓇᖃᕈᑎᓄᑦ (ᐆᒃᑑᑎᒋᓗᒍ, ᓂᕿᑖᕈᑎᓄᑦ)  

e) ᐃᖏᕐᕋᔾᔪᑎᓄᑦ ᐊᑭᓕᐅᑎᓄᑦ;  

f) ᐅᕐᓱᑖᕈᑎᓄᑦ; ᐊᒻᒪᓗ  

g) ᐊᓯᖏᓐᓄᑦ. 

 

ᑮᓇᐅᔭᑦ ᓂᐅᕕᕈᑕᐅᔪᓐᓇᖏᓚᑦ ᐊᖏᔫᑎᓂᒃ ᓱᓇᒃᑯᑖᓂᒃ (ᐅᓇ ᐆᒃᑑᑎᒋᓗᒍ, ᖃᒧᑕᐅᔭᑦ ᐅᕝᕙᓗ ᖃᕆᑕᐅᔭᑦ), ᐊᐅᓚᑦᑎᔾᔪᑎᓄᑦ 

ᐊᑭᓕᕐᓲᑎᑦ, ᑐᙵᓱᒃᑎᑦᑎᓂᕐᒧᑦ ᑮᓇᐅᔭᐃᕈᑎᑦ ᐅᕝᕙᓗ ᑮᓇᐅᔾᔭᒐᓱᐊᕈᑎᒋᔭᐅᒃᐸᑕ, ᐊᒻᒪ ᑮᓇᔭᖃᕈᑎᑦ 

ᐅᑎᖅᑎᑕᐅᑐᐃᓐᓇᕆᐊᓖᑦ ᖃᐅᔨᔭᐅᒐᔭᕐᓂᕐᐸᑦ ᑐᒃᓯᕋᕈᑎᓕᐅᕐᓯᒪᔪᑦ ᑖᒃᑯᓄᖓᑦᓴᐃᓐᓇ ᑮᓇᐅᔭᖃᖅᑎᑕᐅᒍᑎᖃᖅᐸᑦ 

ᐊᑭᓕᕐᓲᑎᖏᓐᓄᑦ.   

4. ᑐᒃᓯᕋᕈᑏᑦ ᑲᒪᒋᔭᐅᕙᓪᓕᐊᓂᖏᑦ 

 

4.1 ᑐᒃᓯᕋᕈᑎᓕᐅᖅᓯᒪᔭᕇᕆᐊᓕᒃ 

 

ᑐᒃᓯᕋᐅᑎᓄᑦ ᒪᑐᐃᕐᕕᖓ ᐊᒻᒪ ᒪᑐᕕᖓ ᑐᒃᓯᕋᕈᑎᓕᐅᕐᓯᒪᔪᑦ ᑲᒪᒋᔭᐅᕙᓪᓕᐊᒍᑎᖏᑦ ᑐᑭᑖᕈᑕᐅᕙᓐᓂᐊᕐᐳᑦ 

ᐊᐅᓚᑦᓯᔨᒻᒪᕆᖓᓐᓄᑦ ᑐᙵᕕᒃᑯᑦ ᐃᖅᑲᓇᐃᔭᖃᑎᖃᓪᓗᓂ ᑐᑭᒧᐊᒃᑎᑦᑎᔨᒥᒃ ᐊᕐᕌᒍᑕᒫᑦ ᑮᓇᐅᔭᓕᕆᓐᓇᐅᑉ ᐊᕐᕌᒍᖓᓂ. 

ᐊᐅᓚᑦᓯᔨᒻᒪᕆᒃ, ᑐᑭᒧᐊᒃᑎᑦᑎᔨᐅᑉ ᐊᑐᓕᖁᔭᖓ ᒪᓕᓪᓗᒍ, ᐅᖓᕙᕆᐊᕐᑎᑦᑎᔪᓐᓇᑐᐃᓐᓇᕆᐊᖃᖅᐳᖅ ᑐᒃᓯᕋᕈᑎᓕᐅᕐᓇᐅᑉ 

ᒪᑐᕕᖓᓂᒃ ᐱᕕᖃᑦᑎᒋᐊᒃᑲᓐᓂᕈᓐᓇᕐᐸᑦ ᐱᔾᔪᑎᖃᑦᑎᐊᖅᑐᒥᒃ ᐱᔾᔪᑎᖃᕈᓂ.  

  

 4.2 ᑐᒃᓯᕋᕈᑏᑦ ᑎᑎᖅᑲᑦ  

 

ᑐᒃᓯᕋᕈᑏᑦ ᐅᑯᓂᖓ ᑐᑭᓯᐅᒪᒍᑎᒃᓴᓂᒃ ᐃᓚᖃᕆᐊᖃᑐᐃᓐᓇᕆᐊᓖᑦ:  

 

a) ᐊᑎᖓ ᑐᒃᓯᕋᕈᑎᓕᐅᕐᑑᑉ, ᐱᓕᕆᖃᑎᒌᒃᑐᑦ ᐅᕝᕙᓗ ᑎᒥᐅᔫᑉ;  

b) ᑐᕌᕈᑎᖓ ᐊᒻᒪᓗ ᖃᐅᔨᒃᑲᑦᑕᐅᕕᒋᔪᓐᓇᕐᑕᖓ ᑐᒃᓯᕋᕈᑎᓕᐅᕐᑑᑉ, ᐱᓕᕆᖃᑎᒌᒃᑐᑦ ᐅᕝᕙᓗ ᑎᒥᐅᔫᑉ;   

c) ᓇᓗᓇᐃᔭᕐᓗᒋᑦ ᐃᓕᖅᑯᓯᑐᖃᓕᕆᔾᔪᑏᑦ ᐅᕝᕙᓗ ᒪᒥᓴᐃᒍᑕᐅᔪᒪᔪᑦ ᐱᓕᕆᐊᒃᓴᑦ ᑲᒪᒋᔭᐅᔾᔪᑎᒃᓴᖏᑦ;  

d) ᓂᕆᐅᒋᔭᐅᔪᑦ ᐳᓴᑦᑎᖏᑦ ᖃᑦᓯᐅᓛᕐᒪᖔᑖ ᓄᓇᕗᖕᒥᐅᑦ ᐃᓄᐃᑦ;  

e) ᓇᐃᓈᖅᓯᒪᓗᒋᑦ ᑎᑎᕋᕐᓗᒋᑦ ᑕᒪᕐᒥᒃ ᓂᕆᐅᒋᔭᐅᔪᑦ ᑮᓇᐅᔭᑦ ᐊᒻᒪᓗ ᐊᑭᓕᖅᑕᐅᔭᕆᐊᓖᑦ; ᐊᒻᒪ  

f) ᐊᓯᖏᓐᓂᒃ ᐊᑑᑎᖃᖅᑎᐊᕐᑐᓂᒃ ᐅᕝᕙᓗ ᑐᑭᓯᓯᒪᒃᑲᓐᓂᕈᑎᒃᓴᓂᒃ ᑐᑭᒧᐊᒃᑎᑦᑎᔨᐅᑉ ᑐᒃᓯᕌᕆᑐᐃᓐᓇᕆᐊᖃᖅᑕᖏᓐᓂᒃ 

ᖃᑯᑎᒃᑯᑦ.   

 

ᑐᒃᓯᕋᕈᑏᑦ ᑐᓂᔭᐅᓯᒪᔭᕆᐊᖃᖅᐳᑦ ᖃᕆᑕᐅᔭᒃᑯᑦ ᐃᑭᐊᕐᕆᕕᖓᒍᑦ, ᓱᑲᔪᒃᑯᑦ, ᖃᕆᑕᐅᔭᒃᑯᑦ ᑎᑎᕋᕐᓗᓂ ᐅᕝᕙᓗ ᓇᖕᒥᓂᖅ 

ᐋᑦᑐᓇᕐᑕᖏᑦ ᓄᓇᕗᑦ ᑐᙵᕕᒃᑯᑦ ᑎᑎᕋᕐᕕᖓᓄᑦ ᐅᕝᕙᓗ ᓄᓇᓕᖕᓂ ᑐᖅᑲᑕᖅᕕᖕᒧᑦ.. 

 

5. ᓂᕈᐊᖅᓯᓂᖅ ᐊᒻᒪᓗ ᐊᔪᐃᓐᓇᕆᐊᕈᑎᑦ  

 

5.1 ᑐᒃᓯᕋᕈᑏᑦ ᕿᒥᕐᕈᔭᐅᓂᖏᑦ  

 

ᐱᓕᕆᔾᔪᑎᓂᒃ ᐃᖅᑲᓇᐃᔭᕐᑎ ᖃᐅᔨᒃᑲᐃᕙᓐᓂᐊᕐᐳᖅ ᐊᒻᒪ ᕿᒥᕐᕈᑎᐊᕐᓗᓂᒋᑦ ᐊᑐᓂᑦ ᑐᒃᓯᕋᕈᑎᓂᒃ ᐱᔭᕋᐃᒍᓂ ᐊᒻᒪ ᑕᒪᕐᒥᒃ 

ᐃᓂᕐᓯᒪᔪᑦ ᑐᒃᓯᕋᕈᑎᓕᐊᑦ ᑐᓂᕙᓪᓗᓂᒋᑦ ᐱᓕᕆᔾᔪᑎᓄᑦ ᑲᑎᒪᔨᕌᓛᓄᑦ ᕿᒥᕐᕈᔭᐅᕙᓪᓕᐊᓂᐊᕐᒪᑕ.  

 

ᐱᓕᕆᔾᔪᑎᓂᒃ ᑲᑎᒪᔨᕌᓛᑦ ᕿᒥᕐᕈᓚᐅᕐᑎᓪᓗᒋᑦ ᐊᒻᒪᓗ ᓈᖕᒪᓴᕈᑎᖃᖅᓯᒪᓕᕐᑎᓪᓗᒋᑦ ᑐᒃᓯᕋᕈᑎᓕᐊᒥᒃ, ᐃᖅᑲᓇᐃᔭᕐᑎ 

ᑎᑎᕋᖅᐸᓪᓗᓂ ᑐᒃᓯᕋᕈᑎᓕᐅᕐᓯᒪᔪᒧᑦ ᓇᓗᓇᐃᕆᔪᓂᒃ ᐊᖏᖅᑕᐅᓂᖓᓂᒃ, (ᒪᓕᓪᓗᒋᑦ ᒪᓕᒋᐊᓖᑦ ᐊᒻᒪᓗ ᐱᑐᐃᓐᓇᐅᖏᒍᑏᑦ 

ᐊᖏᕈᑎᓕᐊᕆᓯᒪᔪᓂ ᐃᑲᔫᑎᓕᕆᔨᒃᑯᑦ ᐱᔪᒪᑐᐃᓐᓇᕆᐊᖃᖅᑕᖏᓐᓂᒃ).  

 

ᐃᖅᑲᓇᐃᔭᕐᑎᑦ ᑎᑎᕋᐸᓐᓂᐊᕆᕗᑦ ᕿᐱᓗᑦᑕᐅᔪᓄᑦ ᑐᒃᓯᕋᕈᑎᓕᐅᕐᓯᒪᔪᓄᑦ, ᐱᖃᓯᐅᑎᓗᒋᑦ ᐱᔾᔪᑎᖃᕈᑕᐅᔪᑦ 

ᕿᐱᓗᑕᐅᒍᑎᒋᔭᖓᓄᑦ. 

 

5.2 ᐱᓕᕆᔾᔪᑎᓂᒃ ᑲᑎᒪᔨᕌᓛᑦ  

 

ᐱᓕᕆᔾᔪᑎᓂᒃ ᑲᑎᒪᔨᕌᓛᑦ ᐱᙳᖅᑎᑕᐅᓂᐊᕐᐳᑦ ᐅᑯᓇᖔᕐᓗᑎᒃ ᐃᖅᑲᓇᐃᔭᕐᑎᑦ ᑎᒃᑯᐊᖅᑕᐅᔪᑦ ᐊᐅᓚᑦᓯᔨᒻᒪᕆᖓᓐᓄᑦ 

ᑐᙵᕕᒃᑯᑦ ᖃᑯᑎᒃᑯᑦ, ᐱᖃᑕᐅᓪᓗᓂ ᑐᑭᒧᐊᒃᑎᑦᑎᔨ ᐃᓄᖕᓄᑦ ᐱᓕᕆᔾᔪᑎᓄᑦ ᐊᒻᒪ ᐱᔨᑦᑎᕈᑎᓄᑦ. ᑲᑎᒪᔨᕋᓛᑦ 

ᑲᑎᒪᖃᑦᑕᕆᐊᖃᖅᐳᑦ ᕿᒥᕐᕈᓂᐊᕐᓗᑎᒃ ᐊᒻᒪᓗ ᓈᖕᒪᒋᔭᖃᖅᐸᓪᓗᑎᒃ ᑐᒃᓯᕋᕈᑎᓕᐊᓂᒃ ᒪᓕᓪᓗᒋᑦ ᐅᑯᐊ ᐊᑐᐊᒐᑦ. ᐱᓕᕆᔾᔪᑎᓄᑦ 

ᑲᑎᒪᔨᕌᓛᑦ ᑐᒃᓯᕋᑐᐃᓐᓇᕆᐊᖃᕆᕗᑦ ᑐᑭᓯᒋᐊᒃᑲᓐᓂᕈᑎᒃᓴᓂᒃ ᑐᒃᓯᕋᕈᑎᓕᐅᕐᓯᒪᔪᒥᒃ.  

 

ᐱᓕᕆᔾᔪᑎᓄᑦ ᑲᑎᒪᔨᕋᓛᑦ ᕿᒥᕐᕈᕙᓐᓂᐊᕐᐳᑦ ᐊᑐᓂᑦ ᑐᒃᓯᕋᕈᑎᓕᐊᕆᔭᐅᓯᒪᔪᓂᒃ ᑐᖓᕕᖃᖅᑎᑦᑎᓗᑎᒃ ᐱᐅᓂᖓᓂᒃ, 

ᐱᖃᓯᐅᑎᓗᒋᑦ ᐅᑯᐊ ᐊᑖᓂ ᑎᑎᕋᖅᓯᒪᔪᑦ: 

• ᐱᓕᕆᔾᔪᑎᒋᓂᐊᕐᑕᖏᑕ ᐋᖅᑭᒃᓯᒪᓂᖓ;  

• ᐊᔪᖏᑎᑕᐅᔪᑦ ᐊᑭᓕᕐᓱᕆᐊᓖᑦ ᐊᒻᒪᓗ ᐱᔪᓐᓇᕐᑎᑕᐅᔪᑦ ᑲᒪᔾᔪᑎᒃᓴᑦ;  

• ᐳᓴᓐᑎᖏᑦ ᓄᓇᕗᖕᒥᐅᑦ ᐃᓄᐃᑦ ᑲᒪᒋᔭᐅᔪᑦ; ᐊᒻᒪᓗ  

• ᓄᓇᓖᑦ ᐊᕕᒃᑐᕐᓯᒪᓂᖏᑦᑎᒍᑦ ᐃᓚᐃᓐᓈᖏᓪᓗᑎᒃ.  

 

5.3 ᐊᔪᐃᓐᓇᕆᐊᕈᑦ      

 

ᐊᔪᐃᓐᓇᕆᐊᑐᖃᖅᑎᓪᓗᒍ ᑲᑎᒪᔨᕋᓛᑦ ᐱᙳᖅᑎᑕᐅᓂᐊᕐᐳᑦ ᐊᑯᐊᖑᓗᑎᒃ ᐃᖅᑲᓇᐃᔭᕐᑏᑦ ᑎᒃᑯᐊᖅᑕᐅᕙᓪᓗᑎᒃ ᐃᓄᐃᑦ 

ᑲᑐᔾᔨᖃᑎᒌᖏᓐᓂᑦ. ᑲᑎᒪᔨᕋᓛᑦ ᑲᑎᒪᖃᑦᑕᕈᓐᓇᕐᐳᑦ ᕿᒥᕐᕈᓂᐊᕐᓗᑎᒃ ᐊᔪᐃᓐᓇᕆᐊᕈᑎᓂᒃ ᑐᒃᓯᕋᕈᑎᓕᐅᕐᓯᒪᔪᖅ 

ᐊᔪᐃᓐᓇᕆᐊᓐᓂᕐᐸᑦ. ᑕᒪᕐᒥᒃ ᐃᓱᒪᓕᐅᕈᑕᐅᔪᑦ ᐊᔪᐃᓐᓇᕆᐊᑐᖃᖅᑎᓪᓗᒍ ᑲᑎᒪᔨᕋᓛᖏᓐᓄᑦ ᐃᓱᒪᓕᐅᕈᑕᐅᒃᑲᓐᓂᕈᓐᓇᖏᓚᑦ. 

 

6. ᑮᓇᐅᔭᖃᖅᑎᑕᐅᓂᖏᓐᓄᑦ ᐊᖏᕈᑏᑦ ᐊᒻᒪᓗ ᐅᔾᔨᑐᖅᑕᐅᒋᐊᓖᑦ  

 

ᑮᓇᐅᔭᖅᑖᖅᑎᑕᐅᓯᒪᔪᑦ ᑐᑦᓯᕋᕈᑎᓕᐅᕐᓯᒪᔪᖅ ᐃᒪᓐᓇᐃᖁᔭᐅᑐᐃᓐᓇᕆᐊᖃᖅᐳᑦ ᑮᓇᐅᔭᑖᑎᑕᐅᓂᕐᒧᑦ ᐊᖏᕈᑎᖃᖁᔭᐅᓗᑎᒃ 

ᐃᑲᔫᑎᒃᓴᓕᕆᔨᒃᑯᓪᓗ ᑮᓇᐅᔭᑦ ᑐᓂᔭᐅᓚᐅᕐᑎᓐᓇᒋᑦ ᐱᑎᑕᐅᔭᕆᐊᓕᖕᒧᑦ. ᐊᖏᕈᑏᑦ ᐃᒪᓐᓇᐃᖁᔨᑐᐃᓐᓇᕆᐊᖃᖅᐳᑦ 

ᐊᑕᐅᓰᓗᑎᒃ ᐅᕝᕙᓗ ᐃᓛᒃᑯᖓᓗᑎᒃ ᑮᓇᐅᔭᕐᑖᕆᔭᐅᓂᐊᕐᑐᑦ ᐅᓄᕐᓂᖏᑦ ᑮᓇᐅᔭᑦ ᒪᓕᓪᓗᒋᑦ, ᐊᒻᒪ 

ᐃᒪᓐᓇᐃᖁᔨᑐᐃᓐᓇᕆᐊᖃᕆᓪᓗᑎᒃ ᑮᓇᐅᔭᓕᕆᔾᔪᑎᓂᒃ ᐊᒻᒪᓗ ᐱᓕᕆᔾᔪᑎᖏᓐᓂᒃ ᐅᓂᒃᑳᓕᐅᖁᔨᑐᐃᓐᓇᕆᐊᖃᖅᐳ, ᐊᓯᖏᓐᓂᓪᓗ 

ᒪᓕᒃᑕᐅᒋᐊᓕᓐᓂᒃ ᐊᒻᒪ ᐱᑐᐃᓐᓇᐅᖏᔾᔪᑎᓂᒃ.  

 

ᑮᓇᐅᔭᖅᑖᖅᑎᑕᐅᓯᒪᔪᑦ ᐃᒪᓐᓇᐃᖁᔭᐅᑐᐃᓐᓇᕆᐊᖃᖅᐳᑦ ᑐᓂᓯᖁᔭᐅᓗᑎᒃ ᑐᑭᓯᓯᒪᒃᑲᓐᓂᕈᑎᒃᓴᓂᒃ ᓱᓇᒧᑦ ᑮᓇᐅᔭᑦ 

ᐊᑐᖅᓯᒪᒻᒪᖔᑖ. ᑐᓂᓯᙱᒃᐸᑕ ᑮᓇᐅᔭᖃᖅᑎᑕᐅᒍᑎᒋᔭᕆᐊᖃᖅᑕᒥᓄᑦ ᐅᕝᕙᓗ ᐊᖏᕈᑎᑎᒍᑦ ᐅᕝᕙᓗ ᑐᓂᓯᓯᒪᙱᒃᐸᑦ 

ᑐᒃᓯᕋᖅᑕᐅᓯᒪᔪᓂᒃ ᑐᑭᓯᒋᐊᒃᑲᓐᓂᕈᑎᒃᓴᓂᒃ ᐅᑎᕐᑎᑦᑎᖁᔭᐅᑐᐃᓐᓇᕆᐊᖃᖅᐳᖅ ᑕᒪᐃᓐᓂᒃ ᐅᕝᕙᓗ ᐃᓚᐃᓐᓇᖏᓐᓂᒃ ᑮᓇᐅᔭᓂᒃ 

ᑕᒪᓐᓇᓗ ᐃᓱᒪᕐᓲᑎᒋᓗᓂᐅᒃ ᑐᑭᒧᐊᒃᑎᑦᑎᔨᐅᑉ.  

 

7. ᐊᓯᖏᑦ  

 

7.1 ᑐᓴᐅᒪᑎᑦᑎᓂᕐᒧᑦ ᐸᕐᓇᒍᑎᑦ  

 

ᐃᓚᐃᓐᓇᑎᑦᑎᖁᓇᒋᑦ ᐊᒻᒪᓗ ᓈᖕᒪᒃᑐᒥᒃ ᐱᔪᓐᓇᕐᑎᑕᐅᖁᓪᓗᒋᑦ ᓄᓇᕗᖕᒥᐅᑦ ᐃᓄᐃᑦ ᓄᓇᖃᖅᑐᑦ ᓄᓇᕗᖕᒥ ᐊᒻᒪᓗ ᓄᓇᕗᑦ 

ᓯᓚᑖᓂ, ᐃᑲᔫᑎᒃᓴᓕᕆᔨᒃᑯᑦ ᓴᖅᑭᔮᕐᑎᑦᑎᒍᑎᖃᓐᓂᐊᕐᐳᑦ ᐱᓕᕆᔾᔪᑎᓂᒃ ᐊᒻᒪ ᑐᒃᓯᕋᕈᑎᓕᐅᕐᕕᑦ ᖃᖓᒃᑰᖓᔭᕆᐊᖃᓐᓂᖏᓐᓂᒃ 

ᓈᖕᒪᒃᑐᓂᒃ ᑕᒪᐃᓐᓂ ᓄᓇᓕᖕᓂ ᐊᒻᒪᓗ ᖃᓗᓐᓈᑦ ᓄᓇᖓᓐᓂ ᓄᓇᕗᖕᒥᐅᑦ ᐃᓄᐃᑦ ᓄᓇᖃᕐᕕᒋᔭᖏᓐᓂ. 

ᐃᓚᖃᑐᐃᓐᓇᕆᐊᖃᖅᐳᑦ ᓄᓇᕗᑦ ᑐᙵᕕᒃ ᑎᒥᖓᑕ ᐅᖃᓕᒫᒐᖏᑦᑎᒍᑦ ᐅᕝᕙᓗ ᐱᕙᓪᓕᐊᔪᑎᒍᑦ ᑎᑎᕋᖅᓯᒪᔪᓂ, 

ᑐᑭᓯᓯᒪᒍᑎᐅᓪᓗᑎᒃ ᑎᑎᕋᖅᓯᒪᔪᓂ, ᖃᕆᑕᐅᔭᒃᑯ ᐃᑭᐊᕐᕆᕕᖕᒥ, ᖃᕆᑕᐅᔭᕋᓛᒃᑯᑦ ᐊᒻᒪᓗ ᓈᓚᐅᑎᒃᑯᑦ ᑐᓴᕋᒃᓴᓂ. 

 

7.2 ᓴᖅᑭᔮᕐᑎᑕᐅᓂᖏᑦ 

 

ᐊᑎᖏᑦ ᑐᒃᓯᕋᕈᑎᓕᐅᕐᓯᒪᔫᑉ, ᐱᓕᕆᖃᑎᒌᒃᑐᑦ ᐅᕝᕙᓗ ᑎᒥᐅᔪᑦ ᑮᓇᐅᔭᕐᑖᖅᑎᑕᐅᓯᒪᔪᑦ ᑕᕝᕗᓇ ᐱᓕᕆᔾᔪᑎᑎᒍᑦ 

ᓴᖅᑭᔮᕐᑎᑕᐅᑐᐃᓐᓇᕆᐊᖃᖅᐳᑦ ᓄᓇᕗᑦ ᑐᙵᕕᒃᑯᑎᒍᑦ ᐅᕝᕙᓗ ᐃᑲᔫᑎᓕᕆᔨᒃᑯᑦ ᖃᕆᑕᐅᔭᒃᑯᑦ ᐃᑭᐊᕐᕆᕕᖓᒍ ᐊᒻᒪᓗ 

ᐊᓯᖏᓐᓂᓪᓗᑦ ᐅᖃᓕᒫᒐᓂ ᓴᖅᑭᔮᕐᑎᑕᐅᓗᑎᒃ. ᑭᓯᐊᓂ ᑕᒪᐃᑕ ᑐᒃᓯᕋᕈᑎᓕᐅᕐᓯᒪᔫᑉ ᑐᓂᓯᒪᔭᖏᑦ ᑐᑭᓯᐅᒪᒍᑏᑦ (ᐅᓇ 

ᐆᒃᑐᑎᒋᓗᒍ ᑐᕌᕈᑎᖓ ᐅᕝᕙᓗ ᖃᐅᔨᒃᑲᑦᑕᐅᕕᒋᔪᓐᓇᕐᑕᖏᑦ) ᑕᑯᖁᔾᔭᐅᔭᕆᐊᖃᔾᔮᙱᓚᑦ ᐊᒻᒪᓗ ᓴᖅᑭᑕᐅᓂᐊᕋᑎᒃ 

ᑭᓇᒃᑯᑐᐃᓐᓇᕐᓄᑦ. ᑎᑎᕋᖅᓯᒪᔪᓕᒫᑦ ᑕᒪᐃᓐᓄᑦ ᑮᓇᐅᔭᕐᑖᖅᑎᑕᐅᓯᒪᔪᓄᑦ ᐅᑯᓇᖓᑦ ᐃᑲᔫᑎᑦ ᐱᓕᕆᐊᖏᑦᑎᒍᑦ ᐱᓯᒪᔭᐅᓂᐊᕐᐳᑦ 

ᓯᕗᓂᑦᑎᓐᓂ ᖃᐅᔨᒋᐊᕐᑕᐅᔭᕆᐊᖃᕈᑎᒃ ᖃᐅᔨᒪᔾᔪᑕᐅᓂᐊᕐᒪᑕ.  

 

7.3 ᖃᑯᑎᒃᑯᑦ ᕿᒥᕐᕈᓂᖅ  

ᐱᓕᕆᔾᔪᑏᑦ ᕿᒥᕐᕈᔭᐅᕙᓐᓂᐊᕐᐳᑦ ᐅᑭᐅᒃ ᒪᕐᕈᒃ (2) ᓈᔭᕋᐃᒃᐸᑎᒃ ᑲᑎᒪᔨᓄᑦ.  


